
устройства и управления Академии государственной политики и управления 

YEROSTI SUVLARI BILAN BOG‘LIQ QONUNCHILIKNI 
TAKOMILLASHTIRISH MASALALARI

Otamirzayev Oybek Murodullo o‘g‘li,
Toshkent davlat yuridik universiteti 

Ekologiya huquqi kafedrasi o‘qituvchisi
ORCID: 0009-0003-6947-3949

e-mail: otamirzaev2107@gmail.com

Annotatsiya. Bugungi kunda yerosti suvlari bilan bogʻliq munosabatlarni huquqiy tartibga solish 
zarurati tobora ortib bormoqda, chunki bu resurslar davlat iqtisodiyotida muhim ahamiyatga ega. 
Mazkur soha boʻyicha qonunchilikdagi ziddiyatlarni bartaraf etish, boʻshliqlarni toʻldirish hamda xorij 
tajribasi asosida u bilan bogʻliq munosabatlarni tartibga solish bugungi kunning davr talabidir. Tadqiqot 
jarayonida yerosti suvlarining strategik muhimligi, ulardan oqilona foydalanish mexanizmlari hamda 
muhofaza choralariga alohida eʼtibor qaratildi. Xususan, Germaniya, Buyuk Britaniya, Ozarbayjon va 
boshqa yirik yurisdiksiyalar amaliyoti oʻrganilib tahlil qilindi. Tadqiqotda statistik, qiyosiy-huquqiy, 
tarixiy-huquqiy va empirik tahlil metodlaridan foydalanilgan holda milliy qonunchilikni takomillashtirish 
masalalari oʻrganildi. Natijada yerosti suvlari bilan bogʻliq munosabatlarni tartibga solishdagi 
asosiy normativ huquqiy hujjat Oʻzbekiston Respublikasi Suv kodeksining ahamiyati, yerosti suvlari 
muhofazasida tutgan oʻrni va unga oʻzgartirishlar kiritish muhokama etildi. Yuqoridagi davlatlarning 
ilgʻor qonunchiligidan koʻrinadiki, sohaga nazariy, amaliy, shuningdek, huquqiy jihatdan oʻzgartirishlar 
kiritish zaruriyati yuzaga kelmoqda. Shuningdek, muallif yerosti suvlaridan foydalanish bilan bogʻliq 
mavjud qonunchilikni takomillashtirish yuzasidan bir qator takli�larni keltirgan.

Kalit so‘zlar: suv qonunchiligi, yerosti suvlari, yer qa’ri, tabiiy resurs, yerosti suvlarini muhofaza
qilish

ПРОБЛЕМЫ СОВЕРШЕНСТВОВАНИЯ ЗАКОНОДАТЕЛЬСТВА, СВЯЗАННОГО 
С ПОДЗЕМНЫМИ ВОДАМИ

Отамирзаев Ойбек Муродулло угли,
преподаватель кафедры «Экологическое право»

Ташкентского государственного юридического университета

Аннотация. В настоящее время необходимость правового регулирования отношений, 
связанных с подземными водами, неуклонно возрастает, поскольку данные ресурсы имеют 
важное значение для экономики государства. Современные реалии требуют устранения 
противоречий в законодательстве, восполнения пробелов, а также регулирования указанных 
отношений с учётом зарубежного опыта. В ходе исследования особое внимание уделено 
стратегической значимости подземных вод, механизмам их рационального использования 
и мерам по их охране. В частности, изучены и проанализированы практика Германии, 
Великобритании, Азербайджана и других крупных юрисдикций. На основе применения 

статистического, сравнительно-правового, историко-правового и эмпирического 
методов исследованы вопросы совершенствования национального законодательства. В 
результате рассмотрены значение Водного кодекса Республики Узбекистан как основного 
нормативно-правового акта, регулирующего отношения, связанные с подземными 
водами, его роль в их охране, а также необходимость внесения в него изменений. Анализ 
опыта вышеуказанных государств свидетельствует о назревшей потребности внесения 
теоретических, практических и правовых изменений в данную сферу. Кроме того, автор 
выдвигает ряд предложений по совершенствованию действующего законодательства, 
регулирующего использование подземных вод.

Ключевые слова: водное законодательство, подземные воды, недра, природные ресурсы, 
охрана подземных вод

ISSUES OF IMPROVING LEGISLATION RELATED TO GROUNDWATER

Otamirzaev Oybek Murodullo ugli,
Lecturer of the Deparment of Environmental Law,

 Tashkent State University of Law 

Abstract. Today, the need for legal regulation of relations related to groundwater is growing, 
since these resources are of great importance in the state economy. Eliminating contradictions in 
the legislation in this area, �illing gaps, and regulating relations related to it on the basis of foreign 
experience is a pressing need of the day. During the research, special attention was paid to the strategic 
importance of groundwater, mechanisms for its rational use, and protection measures. In particular, the 
practice of Germany, Great Britain, Azerbaijan, and other major jurisdictions was studied and analyzed. 
The study examined issues of improving national legislation using statistical, comparative legal, 
historical-legal, and empirical analysis methods. As a result, the importance of the Water Code of the 
Republic of Uzbekistan, the main regulatory legal document regulating relations related to groundwater, 
its role in groundwater protection, and amendments to it were discussed. The advanced legislation of the 
above countries shows that there is a need to introduce theoretical, practical, and legal changes in the 
�ield. The author also made a number of proposals for improving the existing legislation related to the use 
of groundwater.

Keywords: water legislation, groundwater, subsoil, natural resource, groundwater protection

Kirish
Bugungi kunda yerosti suvlarining 

muhofazasida asosiy o‘rinni qonunchilikni 
takomillashtirish egallaydi. Bu orqali kelgu-
sida qonunchilikdagi kollizion holatlar kelib 
chiqishining oldini olish, qonunchilikdagi 
kamchiliklarni bartaraf etish mumkin. Ularni 
takomillashtirish, qonunchilikdagi bo‘shliq-
larning oldini olish orqali yerosti suvlarining 
huquqiy muhofazasi kuchaytiriladi va foyda-
lanish qoidalari qat’iylashtiriladi (Narzulla-
yev, 2021).

Tabiat obyektlari muhofazasining to‘g‘ri 
yo‘lga qo‘yilganligi undagi davlat boshqaruvi 
va nazoratining shakllanishi bilan ifodalana-

di. Xususan, Sh. Fayziyevning e’tiro�icha, har 
qanday davlatning ekologik siyosati atrof 
tabiiy muhit sohasidagi davlat boshqaruvi va 
nazorati bilan chambarchas bog‘liq hamda 
ekologik siyosat ekologiya sohasidagi davlat 
boshqaruvi va nazoratining tizimli ifodasidir 
(Fayziyev, 2004).

So‘nggi yillarda mamlakatimizda amalga 
oshirilayotgan keng qamrovli islohotlar 
doirasida davlat hokimiyati va boshqaruvi 
organlarining suvga doir munosabatlari, 
suvdan foydalanish va uni muhofaza qilishni 
tartibga solish sohasidagi vakolatlari takomil-
lashtirilib, bu o‘zgartirishlar qonunlarda aks 
ettirilmoqda.

Bu bilan davlat hokimiyati va boshqaruvi 
organlarining suvga doir munosabatlarni 
tartibga solish sohasidagi vakolatlari ku-
chaytirilmoqda. Bunda hukumat zimmasiga 
suv xo‘jaligini rivojlantirish, suvni oqilona 
boshqarish, suvdan samarali foydalanish, 
suv tanqisligining salbiy ta’sirini yumshatish 
va suvga doir boshqa dasturlarni tasdiqlash, 
shuningdek, suvni tejaydigan texnologiya-
larni joriy qilishni davlat tomonidan qo‘llab-
quvvatlash tartibini tasdiqlash masalalari 
yuklatildi. 

Tabiat resurslarining bir ko‘rinishi sifati-
da yerosti suvlarini muhofaza qilish va undan 
oqilona foydalanish munosabatlarida davlat 
va jamoatchilik nazorati hamkorligini hamda 
ularning sifatli ishlashini ta’minlash bugun-
ning dolzarb masalasidir.

Metodlar
Yerosti suvlari bilan bog‘liq munosa-

batlarni tartibga solishni tadqiq etishda bir 
qancha metodlardan foydalanildi. Jumladan, 
qiyosiy-huquqiy metod orqali muammoga 
samarali yechimlar taklif etildi. Xorijiy dav-
latlar tajribasidan o‘tgan va yetarli huquqiy 
mexanizmlari yaratilgan qonunchilik to‘la 
o‘rganilib, ularni milliy qonunchiligimizga 
joriy etish istiqbollari tahlil qilindi.

Germaniya tajribasi o‘laroq, Gamburg 
viloyatida 1964-yilda amalga oshirilgan ish-
lar yerosti suvlarini asrashda muhim qadam 
bo‘lgan (UNESCO, 2022). Shahar hokimiyati 
tomonidan suv ta’minotini yaxshilash maq-
sadida daryo suvlarini tozalab, yerostiga 
o‘tkazish ishlari amalga oshiriladi. Buning 
natijasida bugun shaharda 470 ta suv chiqa-
radigan yerosti nasos qudug‘ini ishlatish or-
qali yiliga 120 mln m3 suvdan foydalaniladi. 
Shuningdek, ushbu yerosti suv omborlarining 
qonunchilikda alohida muhofazasi belgilanib, 
ularning i�loslanishi yoki sho‘rlanishining 
oldi olinadi. Suv ta’minoti korxonasi 1400 ga 
yaqin kuzatuv quduqlaridan iborat o‘z tarmo-
g‘i orqali nazoratni amalga oshiradi.

Xitoyning suv qonunlari ham yerosti 
suvlari darajasini nazorat qilish va kamayi-

shining oldini olish choralarini ko‘radi. Yer 
sathi cho‘kishining oldini olish uchun yerosti 
suvlari nasoslarini nazorat qilish, boshqarish 
va rejalashtirish kuchaytirilgan (Xie, 2009). 
Agar kon yoki yerosti muhandislik ishlari 
yerosti suvlarining kamayishi va cho‘kishiga 
olib keladigan bo‘lsa, yashash va mehnat 
sharoitlariga zarar yetkazsa, mas’ul tashki-
lotlar zararni qoplashlari shartligi belgilan-
gan.

Yaponiya qonunchiligida ham yerosti 
suvlaridan haddan tashqari tartibsiz foy-
dalanish yoki qazilma ishlari davomida suv 
haydash natijasida yer cho‘kib ketishining 
oldini olishga qaratilgan choralar nazarda tu-
tilgan. 1956-yilgi “Sanoat suvidan foydalanish 
toʻgʻrisida”gi va 1962-yilgi “Bino qurishda 
suvdan foydalanish toʻgʻrisida”gi qonunlarda 
yerosti va yerusti suvlaridan foydalanishning 
turli tartiblari belgilandi (Japan International 
Cooperation Agency, n.d.).

Qozog‘istonda sanoat obyektlarini texno-
logik suv bilan ta’minlashni huquqiy tartibga 
solish sohasidagi cheklovlar yerosti suvlariga 
yukni kamaytirish va yerosti suvlarining ka-
mayishi jarayonlarini sekinlashtirish, ayrim 
hollarda esa oldini olish imkonini beradi. 
Ya’ni sanoat obyektlarini texnologik suv bilan 
ta’minlash masalalarini tartibga soluvchi 
qonunchilik yerosti suvlarini qazib olish 
bo‘yicha quyidagi cheklovlarni shakllantirish 
va ta’kidlash imkonini beradi: 1) yerosti suv-
lari hajmini cheklash; 2) yerosti suvlarining 
alohida toifasini ishlab chiqarish va texnik 
suvlarni belgilash; 3) yerosti suvlarini qazib 
olish maqsadlarini belgilash: a) mineralning 
texnologik sxemasiga muvo�iq qatlamga 
quyish, b) kon ishlarini ishlatish jarayonida 
suvsizlantirish maqsadlari uchun; 4) sanoat 
obyektlarini texnologik suv bilan ta’minlash 
uchun foydalaniladigan yerosti suvlarini 
qazib olish uchun alohida ruxsatnomani 
olishning huquqiy asosini yaratish belgilan-
gan. Bu harakatlar yerosti suvlari muhofazasi 
va undan oqilona foydalanishda muhim o‘rin 
tutadi (Borodina, 2018).

Ozarbayjon Respublikasi Suv kodek-
sining 88-moddasiga muvo�iq, agar gaz, 
neft va boshqa foydali qazilmalar konlarini 
qidirish va ulardan foydalanish bilan bog‘liq 
burg‘ilash va boshqa foydali qazilma ishla-
rini bajarish chog‘ida yerosti suv qatlamlari 
aniqlansa, foydali qazilmalarni qazib oluvchi 
tashkilotlar bu haqda darhol tegishli ijro 
etuvchi hokimiyat organlarini xabardor 
qilishi va belgilangan tartibda yerosti suv-
larini muhofaza qilish choralarini ko‘rishi 
shart etib belgilangan (Azerbaijan Republic, 
1997). Biroq milliy qonunchiligimizda – Suv 
kodeksi va “Yer qa’ri to‘g‘risida”gi Qonunda 
bu kabi norma mavjud emas. Faqatgina “Yer 
qa’ri to‘g‘risida”gi Qonunda ruxsatnomada 
ko‘rsatilmagan boshqa qimmatbaho qa-
zilmalar aniqlangan taqdirda yer qa’ridan 
foydalanish markazini xabardor qilish ko‘r-
satilgan, xolos.  

Natijalar
 Izlanishlar natijasida yerosti suvlari bilan 

bog‘liq qonunchilikni takomillashtirish yu-
zasidan qator takli�lar ilgari surilmoqda. Bu 
esa qonunchilikni yaxshilashga va amaliyotda 
turli tushunmovchiliklarning oldini olishga 
xizmat qiladi. Yerosti suvlari muhofazasida 
huquqiy, ekologik va siyosiy konsepsiyani 
ajratib olish zarur (Baaner et al., 2025).

Xususan, O‘zbekiston Respublikasi Va-
zirlar Mahkamasining “Yerosti suvlaridan 
foydalanishga oid ruxsat etuvchi hujjatlarni 
berish tartibini yanada takomillashtirish 
chora-tadbirlari to‘g‘risida”gi 9-sonli qarori-
ga ko‘ra: “Yerosti suvlaridan maxsus shaklda 
foydalanganlik uchun ruxsatnomaning amal 
qilish muddati yerosti suvlarini olish texno-
logiyasi va limiti, sanitariya-gigiyena va at-
rof-muhitni muhofaza qilish talablariga rioya 
qilgan holda, yakka quduqlar yoki zaxiralari 
tasdiqlangan guruhli suv olish inshootlari, 
shu jumladan, galereya, buloq va termomi-
neral suv quduqlari uchun 5 yil muddatga 
beriladi. Yerosti suvlari zaxiralari baholan-
magan vaziyatlarda 2 yil muddatga berilishi 
belgilandi”. Qonunchiligimizda ushbu talab 

bilan bog‘liq kollizion holatlar mavjudligini 
ta’kidlash lozim. 

Oʻzbekiston Respublikasi Prezidenti-
ning 2022-yil 7-dekabrdagi “Yerosti suv 
resurslarini muhofaza qilish va ulardan 
oqilona foydalanishni tartibga solish boʻyicha 
qoʻshimcha chora-tadbirlar toʻgʻrisida” 
439-sonli qarori bilan yerosti suvlaridan 
umumiy tartibda, ruxsatnoma olmasdan 
foydalanish shakli sifatida jismoniy shaxslar 
tomonidan chuqurligi 25 metrgacha boʻlgan 
quduqlarni burgʻilash hamda sutkasiga 5 
metr kubgacha hajmdagi yerosti suvlarini 
shaxsiy ehtiyojlar uchun yakka tartibda suv 
olishga ruxsat etilgan. 

Mazkur qoidani yana bir asosi sifatida 
O‘zbekiston Respublikasi Vazirlar Mahka-
masining “Yerosti suvlaridan foydalanishga 
oid ruxsat etuvchi hujjatlarni berish tartibini 
yanada takomillashtirish chora-tadbirlari 
to‘g‘risida”gi 9-sonli qarori bilan qabul qilin-
gan “Yerosti suvlaridan maxsus foydalanish 
yoki ularni maxsus isteʼmol qilish uchun 
ruxsatnoma berish boʻyicha davlat xizmatlari 
koʻrsatish” Maʼmuriy reglamentining 4-ban-
diga asosan, jismoniy shaxslar tomonidan 
chuqurligi 25 metrgacha boʻlgan quduqlar-
dan sutkasiga 5 kub metr hajmdagi yerosti 
suvlaridan umumiy foydalanilganda tatbiq 
etilmaydi deb belgilangan.

Yuqoridagi ikki asosdan jismoniy shaxslar 
yerosti quduqlaridan umumiy foydalanishlari 
uchun sutkasiga 5 kub metr, ya’ni 5000 litr-
gacha foydalanishlari hamda yerosti quduq-
larining chuqurligi 25 metrdan oshmasligi 
shartligini tushunish mumkin. Xulosa qilib 
aytganda, foydalanish miqdori sutkasiga 5 
kub metrdan oshsa yoki quduq tubi 25 metr-
dan oshgan taqdirda jismoniy shaxslar suv-
dan maxsus foydalanish uchun ruxsatnoma 
olishi talab etiladi. Bu tartib Suv kodeksining 
56-moddasida maxsus foydalanish talabla-
ridan biri sifatida ham belgilangan. Ammo 
yerosti suv qatlamlarining joylashuv chu-
qurligi turli mintaqalarda turlicha ekanligini, 
shuningdek, fuqarolarning teng huquqligini 

ta’minlash maqsadida bu normani yuqoridagi 
ikki normativ-huquqiy hujjatdan chiqarib 
tashlash maqsadga muvo�iq bo‘ladi (Abduva-
liyev, 2020). 

Oʻzbekiston Respublikasi Prezidentining 
“Yerosti suv resurslarini muhofaza qilish 
va ulardan oqilona foydalanishni tartibga 
solish boʻyicha qoʻshimcha chora-tadbirlar 
toʻgʻrisida” 439-sonli qarori 8-bandi bilan 
“Hududlarda yerosti suvlariga quduqlarni 
burgʻilash va ulardan samarali foydalanish 
sohasida davlat nazoratini kuchaytirish 
maqsadida Inspeksiya shtat jadvaliga tizim 
tashkilotlari boshqaruv xodimlari sonini 
mos ravishda qisqartirish hisobidan 13 ta 
inspektor lavozimini kiritish” vazifasi kiri-
tilgan edi, biroq hanuzgacha Inspeksiya 
1 nafar shtat asosida faoliyat yuritmoqda. 
Bu esa butun respublikada 1 nafar ins-
peksiya xodimi tomonidan yerosti suvlari 
bilan bog‘liq huquqbuzarliklarni o‘z vaqtida 
aniqlash, oldini olish hamda noqonuniy foy-
dalanishlarga chek qo‘yishni imkonsiz qilib 
qo‘ymoqda. Bu sohada alohida yondashuv 
asosida nazoratni kuchaytirish maqsadida 
yerosti suvlari ustidan nazorat inspektorla-
rini joriy etish lozim. 

Shuningdek, Tog‘-kon, geologiya va sanoat 
xavfsizligini nazorat qilish inspeksiyasi faoli-
yatini samarali yuritishda boshqa tashkilotlar 
bilan hamkorlikni kuchaytirish zarur. Misol 
uchun, gidrogeologiya stansiyalari va Suv 
xo‘jaligi vazirligining yerosti suvlari bilan be-
vosita bog‘liq tashkiliy tuzilmalari (masalan, 
melioratsiya ekspeditsiyalari) bilan birga-
likda yerosti suvlarining muhofazasi yo‘lida 
qo‘shma kelishuvlar imzolash va uni yagona 
integratsiyalashgan tizim orqali kuzatish reji-
mini yaratish zarur. Hamkorlik orqali sohada 
qonuniylik tamoyillari samarali o‘rnatilishiga 
imkon yaratilishi tabiiy.

Bugungi kunda qishloq xo‘jaligida zamo-
naviy suv tejovchi texnologiyalardan keng 
foydalanishga alohida e’tibor berilmoqda. 
Xususan, tomchilatib sug‘orish amaliyotini 
joriy etish uchun imtiyozli kreditlar ajratil-

moqda. Shuningdek, suvsizlikka chidamli 
navlarni yaratish yo‘lida qator ijobiy o‘zga-
rishlarni ko‘rish mumkin. Biroq ba’zi holat-
larda qishloq xo‘jaligi ekinlarini o‘z vaqtida 
suv bilan ta’minlay olmaslik holatlari mavjud 
va natijada uzoq qilingan mehnat va xarajat-
lar tufayli yer egalari, yerdan foydalanuvchi-
lar va yer ijarachilari og‘ir vaziyatga tushib, 
sohaga nisbatan ishonchsizlik kay�iyati ham 
shakllanishiga sabab bo‘lmoqda (Rosegrant 
et al., 2009). Bizningcha, bu holatning oldini 
olish uchun Yer kodeksining 39-modda (Yer 
egasi, yerdan foydalanuvchi, ijarachi va yer 
uchastkasi mulkdorining huquqlari)siga 11-
band sifatida “yer uchastkasidan suv qonun-
chiligi normalariga rioya etgan holda, faqat 
xo‘jalik yoki maishiy ehtiyojlari (tadbirkorlik 
maqsadi bundan mustasno) uchun yerosti 
suv olish inshootlarini barpo etish” kiritili-
shi lozim. Bu ularning huquqlarini himoya 
qilishda va hosildorlikda ko‘zlangan natijaga 
erishishda muhim qadam bo‘ladi (Otamirza-
yev, 2021). 

Buyuk Britaniya yer qa’ri qonunchiligiga 
ko‘ra, yer qa’ri bilan bog‘liq ishlarni amal-
ga oshirish qator prinsiplarga asoslanadi. 
Milliy qonunchiligimizda ham “Yer qa’ri 
to‘g‘risida”gi Qonunning 4-moddasida yerosti 
boyliklariga egalik qilish va ularni tasarruf 
etishning, shuningdek, yer qa’ridan foydala-
nish hamda uni muhofaza qilishning asosiy 
prinsiplari belgilangan. Buyuk Britaniya yer 
qa’ri qonunchiligidagi bir qator prinsiplarni 
milliy qonunchiligimizga kiritish maqsadga 
muvo�iq bo‘lardi. Jumladan, xav�larni boshqa-
rish (risk-management) prinsipini joriy etish 
maqsadga muvo�iq. Chunki ushbu prinsip yer 
qa’ridan foydalanuvchi va egalik qiluvchilar-
ga xav�larni boshqarish jarayonida quyidagi 
imkoniyatlarni beradi:

1) ekologik va ijtimoiy xav�larni baholash 
hamda yangi loyihalar va muhim imkoniyat-
lar bilan bog‘liq jarayonlardagi o‘zgartirishlar 
yuzasidan manfaatdor tomonlarga maslahat-
lar berish va jamoatchilikka baholash natija-
larini e’lon qilish;

2) tavakkalchilikka asoslangan qazish ja-
rayonini xav�li minerallarni qazishda tabiatga 
zarar yetkazmaydigan shaklda amalga oshi-
rish uchun zarur texnologiyalarga ega foyda-
lanuvchilarga qazilma ishlarini topshirish;

3) qazilma ishlarini amalga oshirish ja-
rayonida ishchilarga, mahalliy aholiga hamda 
tabiatga yetkaziladigan yoki yetishi mumkin 
bo‘lgan xav�larning oldini olish, minimallash-
tirish yoki yumshatishga asoslangan xalqaro 
standart yoki boshqaruv tizimini joriy etish;

4) favqulodda vaziyatlarda javob cho-
ralarini ishlab chiqish, saqlash va sinovdan 
o‘tkazish rejalarini yaratish. 

Atrof-muhitni asrash prinsipi orqali 
ekologik munosabatlarning iqtisoddan us-
tunligi asosida har qanday qazilma va qidiruv 
ishlarini amalga oshirish davomida tabiatni 
asrash, tabiat obyektlariga bo‘ladigan xav�lar-
ni baholash, ularning oldini olish choralarini 
ko‘rish lozim. 

Shular asosida “Yer qa’ri to‘g‘risida”gi 
Qonunning 4-moddasiga quyidagi o‘zgarti-
rishlar kiritish lozim deb hisoblaymiz. Yerosti 
boyliklariga egalik qilish va ularni tasarruf 
etishning, shuningdek, yer qa’ridan foyda-
lanish va uni muhofaza qilishning asosiy 
prinsiplari qatoriga quyidagi ikki prinsipni 
kiritish zarur:

1) xav�larni boshqarish prinsipi;
2) atrof-muhitni asrash prinsipi.
Bu prinsiplarni faqatgina “Yer qa’ri 

to‘g‘risida”gi Qonunning 4-moddasiga kiritish 
emas, balki qonunning barcha normalariga 
singdirish lozim. Bu prinsiplar nafaqat tabiat-
dan foydalanuvchilarning huquqlari himoyasi 
va atrof-muhit muhofazasi ta’minlanishiga, 
balki qazilma ishlarini amalga oshirishda 
talabgorlar ro‘yxatida xorijiy investorlarning 
ko‘payishiga, mamlakatimiz iqtisodiy salo-
hiyatining oshishiga, sanoatning rivojlanishi 
hamda fuqarolarning yashash sharoitlari 
yaxshilanishiga xizmat qiladi.

Muhokama
Yerosti suvlarining strategik ahamiyati 

hamda asosan ichimlik suvi sifatida ishlatili-

shini hisobga olgan holda uning muhofazasi 
nozik masaladir (Klimach & Zębek, 2024).

Izlanishlar natijasida ko‘rishimiz mumkin-
ki, yerosti suvlari sathi kamaygan hududlarda 
kelgusida turli xildagi o‘simliklar yoki qishloq 
xo‘jaligi mahsulotlarini yetishtirish mu-
rakkablashib boradi. Germaniya tajribasini 
qo‘llagan holda yerosti suvlari sathini oshi-
rishda xavfsiz va turli kimyoviy i�loslanish-
larsiz to‘ldirish muhim o‘rin tutadi. Bu bilan 
qurg‘oqchilikning oldini olish, atrof-muhitni 
asrab-avaylash va insonlar uchun qulay sha-
roitlarni yaratish mumkin.

Xitoy va Yaponiya tomonidan qo‘llanilgan 
usullar asosan ekologik nazoratni kuchayti-
rishga e’tibor qaratadi. Yerosti suvlari sathini 
kuzatish, ularni olishga qaratilgan har bir suv 
inshootiga suv hisoblagichlar o‘rnatish, hi-
soblagichlarsiz suv olish holatlariga nazorat 
va javobgarlikni kuchaytirish, olinayotgan 
suvlarning samarali ishlatilishini yo‘lga qo‘-
yish, suvlardan qayta-qayta foydalanish me-
xanizmlarini yo‘lga qo‘yish bugunning muhim 
vazifasidir.

Xususan, O‘zbekiston Respublikasi 
Suv kodeksining 57-moddasi 3-qismida: 
“Tasdiqlanmagan zaxiralardagi foydala-
nishga yaroqli boʻlgan yerosti suvlaridan 
foydalanishda guruhli suv olish inshootlari 
uchun suvdan maxsus foydalanish uchun 
ruxsatnoma ikki yildan koʻp boʻlmagan 
muddatga beriladi”, – deb belgilan bo‘lsa, 
kodeksning 143-moddasi bilan ishga tushi-
rish taqiqlangan obyektlar qatoriga yerosti 
suv zaxiralari tasdiqlanmagan guruhli suv 
olish inshootlari, shuningdek, mineral va 
termal suv quduqlari kiritilgan. Fikrimizcha, 
Suv kodeksi 143-moddasi 7-xatboshisini 
qonunchilikdan chiqarib tashlash maqsadga 
muvo�iq, chunki tasdiqlanmagan yerosti 
suvlaridan 2 yilgacha foydalanish mexaniz-
mi hozirga qadar amaliyotda bo‘lib, bu bo‘-
yicha ruxsatnomalar berib kelinmoqda. Bu 
ikki normalarning zidligi natijasida sohada 
turli tushunmovchiliklar kelib chiqmoqda 
(Otamirzayev, 2025).

Sh. Saydullayev ta’kidlaganidek, qonun 
hujjatlari oʻrtasidagi kolliziyalar huquqni 
tushunishda turli yondashuvlar, qarashlar-
ning mavjudligida va milliy huquq tizimi 
doirasidagi turli normalarning to‘qnashuvida 
yuzaga keladi (Saydullayev, 2024). Bu turli 
tushunmovchiliklar, muhokamalar hamda 
hududlarda turli talqin etilishiga olib keladi. 
Suv kodeksi doirasida va yerosti suvlari qo-
nunchiligi doirasida normalarni mukammal 
tarzda bo‘lishi kelgusida soha rivojiga xizmat 
qiladi.

Xulosa
Yerosti suvlari bilan bog‘liq qonun-

chilikni tahlil qilish, mavjud muammo va 
kamchiliklarni aniqlash natijasida bu yo‘na-
lishda bir qator yangi normalarni kiritish va 
mavjud qonunchilikning ayrim qismlarini 
takomillashtirish zarurati ko‘zga tashlanadi. 
Bu fuqarolarning yerosti suvlariga bo‘lgan 
teng huquqliligini ta’minlashga xizmat qilib-
gina qolmay, qonunchilikdagi ziddiyatlarni 

bartaraf etishda ham muhim ahamiyat kasb 
etadi. 

Yerosti suvlari muhofazasini kuchay-
tirish hamda soha ustidan davlat nazorati 
o‘rnatilishida barcha huquqiy hujjatlarni 
yagona kodi�ikatsiya shakliga keltirish amaliy 
yechimlardan biri bo‘lib xizmat qiladi. Nati-
jada aholining davlat boshqaruviga nisbatan 
ishonchi yanada oshadi (Ness, 2023).

Buyuk Britaniya, Ozarbayjon, Qozog‘iston, 
Yaponiya kabi yerosti suvlari bo‘yicha ilg‘or 
qonunchilikka ega davlatlarning tajribasini 
o‘rgangan holda, milliy qonunchiligimizni 
takomillashtirish, ulardagi zarur qoidalarni 
yerosti suvlarini muhofaza qilishda amaliyot-
ga joriy etish masalalariga e’tibor qaratildi. 
Yuqoridagilardan xulosa qilish mumkinki, 
qonunchiligimizdagi ziddiyatli normalar va 
bo‘shliqlarni bartaraf etish hamda xorijiy 
davlatlarning yerosti suvlaridan foydalanish 
bilan bog‘liq ilg‘or tajribalarini joriy etish 
soha rivojiga xizmat qiladi. 

REFERENCES

1. Abduvaliev, M. (2020). Constitutional concepts of the right to freedom of movement from one 
place to another and legal restrictions (example of registration system). Review of Law Sciences, 4, 6–9.

2. Baaner, L., Anker, H. T., & Ejrnæs, R. (2025). The Water Framework Directive’s protection of 
groundwater-dependent terrestrial ecosystems. Ambio, 54(5), 808–817.

3. Borodina, A. (2018). Pravovoe regulirovanie ispolzovaniya i okhrany podzemnykh vod v 
Respublike Kazakhstan v usloviyakh perekhoda k “zelenoy ekonomike” [Legal regulation of the use and 
protection of groundwater in the Republic of Kazakhstan in the context of transition to a green economy] 
[Doctoral dissertation]. Almaty.

4. Fayziev, Sh. X. (2004). Teoreticheskie problemy pravovogo obespecheniya ekologicheskoy politiki 
Respubliki Uzbekistan [Theoretical problems of legal support of environmental policy of the Republic of 
Uzbekistan] (p. 45). [Monograph]. Tashkent: TSUL Publ.

5. Japan International Cooperation Agency. (n.d.). Japan’s experiences on water supply 
development: Overview. https://www.jica.go.jp/Resource/english/our_work/thematic_issues/water/
c8h0vm0000fgpuk7-att/materials_01_01.pdf

6. Klimach, A., & Zębek, E. (2024). Utility of water-based databases for underground water
management: Legal and system perspective. Sustainability, 16(11), 4608.

7. Narzullaev, O. Kh. (2021). Protection of biological resources and problems of legal regulation of
the use of biodiversity. The American Journal of Political Science Law and Criminology, 3(2), 1–6.

8. Ness, S. E. (2023). Water we cannot see: Codifying a progressive public trust to protect
groundwater resources from depletion. Vanderbilt Law Review, 76.



12.00.06 – TABIIY RESURSLAR HUQUQI. 
AGRAR HUQUQ. 
EKOLOGIK HUQUQ

76 Y U R ID IK  F A N LA R  A X B O R O T N O M A S I / ВЕСТНИК ЮРИДИЧЕСКИХ НАУК / R E V IE W  O F  LA W  S C IE N C E S E -IS S N  2 181-1148
IS S N  2 181-919Х

2025-YIL 4-SON
VOLUME 9 

ISSUE 4 / 2025

9. Otamirzaev, O. (2021). General legal description of groundwater in Uzbekistan. International
Journal of Human Capital and Innovative Management, 2(2), 42–48.

10. Otamirzayev, O. (2025). Yer osti suvlari holatida huquqiy bir nazar [A legal perspective on
groundwater] [Conference presentation]. Republican Scienti�ic and Practical Conference on the
topic of New Age Science: Innovative Ideas and Solutions for Humanity. https://konferensiyalar.uz/
Respublika_anjumani/paper/view/26

11. Rosegrant, M. W., Ringler, C., & Zhu, T. (2009). Water for agriculture: Maintaining food security
under growing scarcity. Annual Review of Environment and Resources, 34(1), 205.

12. Saydullayev, S. A. (2024). Davlat va huquq nazariyasi [Theory of state and law] (p. 264). 
Tashkent: TSUL Publ.

13. UNESCO. (2022). Groundwater: Making the invisible visible. Paris: UNESCO. 
14. Azerbaijan Republic. (1997). Vodnıy kodeks Azerbaydzhanskoy Respubliki [Water Code of the

Azerbaijan Republic]. https://faolex.fao.org/docs/pdf/aze32664R.pdf
15. Xie, J., Liebenthal, A., Warford, J. J., Dixon, J. A., Wang, M., Gao, S., Wang, S., Jiang, Y., & Ma, Z. 

(2009). Addressing China’s water scarcity: Recommendations for selected water resource management
issues. World Bank. https://documents1.worldbank.org/curated/en/996681468214808203/
pdf/471110PUB0CHA0101OFFICIAL0USE0ONLY1.pdf



2025-yil 4-son

VOLUME 9 / ISSUE 4 / 2025

DOI: 10.51788/TSUL.ROLS.2025.9.4

Huquqiy ilmiy-amaliy jurnal

Правовой научно-практический журнал

Legal scientific-practical journal

Y U R ID IK  F A N L A R  A X B O R O T N O M A S I
B ЕСТНИК ЮРИДИЧЕСКИХ НА УК

R E V IE W  O F  L A W  S C IE N C E S


